
DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.

Sidang Jumaat yang dirahmati Allah sekalian,
Pertamanya marilah sama-sama kita meningkatkan ketakwaan kepada Allah
SWT, iaitu dengan bersungguh-sungguh melaksanakan segala perintah-

Nya, dan meninggalkan segala larangan-Nya.

Sesungguhnya, hanya dengan bertakwa kepada Allah SWT sahajalah,
setiap manusia akan memperoleh rahmat-Nya dan tergolong dalam

kalangan hamba-Nya yang berjaya di dunia dan di akhirat.

Mimbar pada hari Jumaat yang mulia ini akan membicarakan khutbah
bertajuk:
“AKIDAH TERAS PERPADUAN".



Sidang Jumaat yang dirahmati Allah sekalian,

Islam adalah agama yang syumul bertunjangkan rukun iman yang enam.
Perkara ini bertepatan dengan tujuan diutuskan para rasul antaranya adalah
untuk menyeru manusia supaya mentauhidkan Allah SWT dan
mengikhlaskan ibadat hanya kerana-Nya. Antara perkara lain yang
ditekankan juga adalah berkaitan perpaduan dan penyatuan ummah serta
menghindari perpecahan dan permusuhan sesama umat Islam. Firman Allah

SWT dalam Surah ali-‘Imran, ayat 103:

Maksudnya: “Dan berpegang teguhlah kamu sekalian kepada tali Allah
(agama Islam) dan janganlah kamu bercerai-berai; dan kenanglah nikmat
Allah kepada kamu ketika kamu bermusuh-musuhan (semasa jahiliyyah),
lalu Allah menyatukan di antara hati kamu (sehingga kamu bersatu-padu
dengan nikmat Islam), maka menjadilah kamu dengan nikmat Allah itu
orang-orang Islam yang bersaudara. Dan kamu dahulu telah berada di tepi
jurang neraka (disebabkan kekufuran kamu semasa jahiliyah), lalu Allah
selamatkan kamu dari neraka itu (disebabkan nikmat Islam juga).
Demikianlah Allah menjelaskan kepada kamu ayat-ayat keterangan-Nya,

supaya kamu mendapat petunjuk hidayah-Nya.”



Sidang Jumaat yang dirahmati Allah sekalian,

Perjalanan sirah Nabi SAW, meletakkan dakwah semasa di Mekah tertumpu
kepada persoalan akidah. Kekuatan akidah yang disemai oleh Baginda telah
berjaya membina kesamaan fikrah dan kesatuan hati umat Islam. Kekuatan
akidah inilah dibawa bersama-sama ketika Baginda dan para Sahabat
berhijrah ke Madinah. lanya menjadi tunjang persaudaraan antara Muhajirin
dan Ansar, serta mendamaikan kaum Aus dan Khazraj yang sekian lama
bermusuhan, sekaligus menghindari daripada ancaman dan gangguan
Yahudi. Firman Allah SWT dalam Surah al-Hujurat, ayat 10:

Maksudnya: “Sebenarnya orang yang beriman itu bersaudara maka
damaikanlah di antara dua saudara kamu itu; dan bertakwalah kepada Allah

agar kamu beroleh rahmat.”

Ringkasnya, kejayaan Rasulullah SAW membina perpaduan umat Islam
adalah berpusat kepada kesatuan akidah umat Islam. Dengan nikmat
perpaduan tersebut, umat Islam dapat berjaya membina negara Islam di
Madinah, memperkuatkan pertahanan dan memelihara keselamatan rakyat,
memperluaskan dakwah Islam, mematahkan ancaman daripada musuh-

musuh Islam dan lain-lain.



Sidang Jumaat yang dirahmati Allah sekalian,

Dalam konteks di rantau Asia Tenggara khususnya Malaysia, majoriti umat
Islam didapati berpegang dengan akidah Ahli Sunnah wal Jama‘ah (ASWJ)
aliran Asha‘irah dan Maturidiah yang diasaskan oleh Imam Abu al-Hasan al-
Asy‘ari dan Abu Mansur al-Maturidi. Aliran akidah ini telah berjaya
membentuk dan menghasilkan kehidupan masyarakat yang harmoni,
tersusun dan bersatu-padu, serta seimbang (wasatiyyah). Sehubungan
dengan itu, di negeri Terengganu, aliran ini telah diwartakan sebagai

pegangan akidah bagi seluruh rakyat negeri ini.

Walau bagaimanapun, sejak akhir-akhir ini kelihatan perpaduan dalam
kalangan umat Islam di Malaysia semakin terhakis. Pemerhatian
menunjukkan bahawa terdapat banyak fahaman, ideologi dan aliran menjadi

penyumbang utama kepada perpecahan tersebut.

Sidang Jumaat yang dirahmati Allah sekalian,

Sebagai rumusannya, setiap Muslim mesti mengukuhkan pegangan akidah
dalam semua peringkat kehidupan, sama ada pada diri sendiri, keluarga,
masyarakat mahupun negara, agar perpaduan dalam kalangan umat Islam

di negeri ini dapat dicapai dengan berkesan.

Maksudnya: “Dan taatlah kamu kepada Allah dan Rasul-Nya, dan janganlah
kamu berbantah-bantahan; kalau tidak nescaya kamu menjadi lemah
semangat dan hilang kekuatan kamu, dan sabarlah (menghadapi segala
kesukaran dengan cekal hati); sesungguhnya Allah berserta orang yang

sabar.” (Surah al-Anfal, ayat 46)

Sidang Jumaat yang dikasihi.

Kehidupan di dunia ini perlu kepada interaksi antara satu sama lain. Tidak
ada orang yang mampu mengurus kehidupan tanpa penglibatan orang lain.
ltulah sunnatullah dalam kehidupan. Justeru, pereratkanlah hubungan
sesama manusia dengan saling menghormati, sayang menyayangi dan
bantu-membantu antara satu sama lain. Mudah-mudahan kesatuan umat

Islam akan lebih kukuh dan kesejahteraan akan dapat dikecapi bersama.

Begitu juga, marilah kita memperbanyakkan ucapan selawat dan salam

kepada Rasulullah SAW sebagaimana firman Allah dalam surah al-Ahzab

Ya Allah,
Kami memohon hidayah dan petunjuk ke jalan kebenaran. Tetapkanlah iman

kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling

bekerjasama dan bantu membantu dalam kebajikan dan taqwa.

Ya Allah

Jadikanlah negeri ini negeri yang aman, maju lagi diberkati. Bukakanlah
pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala

malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqdis dan seluruh

saudara kami di sana.

